
Салам, аннеçĕм, ак çыратăп
Сана саламлă çырăва.

Пĕлетĕп эпĕ, ăнланатăп:

Кĕтетĕн эсĕ халь мана.

Самантлăха фашист шăпланчĕ, 

Те ырлăха, те хурлăха…
Йĕри-тавра тĕнче лăпланчĕ,

Юмахри евĕр шăплăхпа…

Анчах çав шăплăх – улталанчăк!

Ун хыçĕнче хĕн-хур, асап!
Хăçан-ши Гитлерĕ пăчланĕ?!

Хăçан киле эп таврăнап?

Ан йĕр, ан хуçăл эс, анннеçĕм,

Кунта паллах пит çăмăл мар.

Снаряд, граната, пуля вĕçĕм,

Анчах пĕрре те хăруш мар.

Пĕлетĕн-вĕт, эп харсăр санăн,

Мана фашист та ним те мар.

Аттешĕн! Йăмăкшăн! Куккашăн!
Тăван çĕр-шывшăн! Тавăрар!

Аннем, сыхла хăвна тархасшăн,

Кам юлĕ ман эс пулмасан?

Кунта вара эп тавăрасшăн:

Нумай юлман, фашист, халь сан!
Сана куççуль, асап та тертшĕн

Çак çĕр çинчи мĕн-пур ылхан!

Çак тĕнчери мĕн-пур этемшĕн,

Мĕн-пур аннешĕн: пĕт, пăчлан!..
Пуçне ак хучĕ ман аттеçĕм,

Туссем ман юлчĕç вăрçăра.

Çук, пĕтĕ Гитлер, пулмĕ вĕçĕм,

Эпир те пурнăпăр вара!
Часах эп çитĕп, кĕт, аннеçĕм,

Эп юлмăп вăрçă хирĕнче.

Эп пулăп паттăр, çĕнтерÿçĕ!

Кĕтсе илсем мана, тĕнче!

